
新聞故事 

 

張雯渟 

 

  

 

角色： 

 

誠 ：正直大學生，希望成為一名好記者，把事實告知讀者。 

 

誠父：曾任報社執字員，希望兒子能為自己達成理想，成為記者。 

 

敏 ：誠女友，希望嫁給誠，過幸福生活。 

 

唐生：雜誌社老總。狡猾，點子多，只顧雜誌銷量。 

 

龍 ：雜誌社記者，沒有專業道德卻不自知。 

 

強 ：雜誌社記者，沒有專業道德，好色，貪錢。 

 

其他：正、儀、嘉、明、伙計 

 

 

 

序幕 － 家中 

 

（誠與敏坐於沙發看電視，誠父把餸菜和碗筷從廚房拿出餐桌） 

 

誠父：開飯喇！ 

 

敏 ：世伯我幫你吖！ 

 

（敏與誠起） 

 

敏 ：嘩，咁好餸嘅！ 

 

誠父：哈哈，坐啦。 

 



（眾坐） 

 

敏 ：世伯食飯！ 

 

誠 ：阿爸食飯！ 

 

誠父：食飯食飯。咁緊係啦，今日咁高興，阿誠畢業咁耐，而家終於搵到工，

我真係放心喇。緊係要食好啲慶祝下啦。 

 

敏 ：（微笑）都係好彩有世伯你幫佢安排，先搵到份好工咋！ 

 

誠父：（喜）哈哈，（面向誠）係喇，細唐生話你可以幾時返工呀？ 

 

誠 ：（滿心期待，微笑）聽日。 

 

誠父：以前唐生對我地啲下屬好好咖，佢份人又冇架子，當年我做「黑手黨」，

唐生都好照顧我。 

 

誠 ：阿爸你食多啲啦。（誠挾餸給父） 

 

誠父：好呀好呀‥‥‥（吃了一口）舊時我哋報社嚮呢行裡面認第二，都冇人

敢認第一。做報紙最重要係咩呀？ 

 

誠及誠父：除左要收料收得快，仲要全面同真實。 

 

誠父：我唔夠人叻，做唔到記者，只係做「執字」，我都好為佢地驕傲咖！我想

你都有佢哋咁叻！唉，而家唐生都年紀大喇，退咗休，交左間報館俾細唐生打

理，仲轉埋做雜誌社。不過阿細唐生佢都好叻仔咖，我睇住佢大，佢個人又精

靈又醒目，真係似足唐生後生嗰陣。（回憶起往事，喜）哈哈，你要俾啲心機跟

人地學嘢先得呀！ 

 

誠 ：（再挾餸給父）食菜啦阿爸。你講左好多次咖喇，我知道喇！ 

 

（三人繼續食飯，一會兒大家都吃飽了，放下碗筷，誠離開餐桌，走到沙發坐

下，敏欲幫忙執拾） 

 

誠父：得喇得喇，你地傾下計啦，等我執得喇。（從敏手中取去碗筷）你過去坐

啦。 



 

敏 ：哦。（敏走到誠的身邊坐下） 

 

（誠父執拾後出） 

 

敏 ：（捉著城的手，親切地）點呀？聽日返工緊唔緊張呢？（未等到誠回應，

又甜蜜地）阿誠呀，而家真係好喇，世伯幫你搵到呢份工，個老闆仲要咁熟。

而我份工又做得唔錯，好快我地就可以達成夢想，買間 dream house，組織我地

嘅小家庭喇！你話係唔係呀？ 

 

誠 ：嗯！（擁著敏，二人幸福的笑） 

 

敏 ：（看錶）都夜喇，我走喇。（二人站起）你都早啲瞓啦，聽日第一日返工

唔好遲到呀！ 

 

誠 ：得喇。（二人走到門口） 

 

敏 ：呀，係呀，記得下個星期我哋約咗啲舊同學去飲嘢呀。 

 

誠 ：（笑）記得喇，你唔好好似阿爸咁長氣先得咖。拜拜。 

 

敏 ：拜拜。（敏出） 

 

（誠坐回沙發，合上眼，微笑） 

 

（燈滅） 

 

（閉幕） 

 

 

 

第二幕 － 雜誌社 

 

（幾個人在工作枱上忙碌，周圍非常混亂，誠與唐入，唐一邊向誠解釋公司的

運作） 

 

唐 ：咁呢度就係娛樂記者做嘢嘅地方嘞。嗯，（指著一個很混亂、堆滿了雜誌

和雜物的工作桌）你坐住呢個位先啦。（誠樣子錯愕）哈哈，你知啦，我哋啲記



者係分秒必爭咖嘛，唔得閒執── 

 

誠 ：唔係呢個問題呀唐生，請你我嗰時唔係話俾我做時事新聞咖咩？ 

 

唐 ：係，但係我地真係唔夠娛樂記者用呀。而家啲人，打開份報紙、雜誌，

第一時間就揭去睇娛樂版咖啦，如果我哋可以做到有獨家料呀咁就發達喇！好

似人哋《突然周刊》咁吖，揭發邊個明星去「滾」呀、邊個明星未婚懷孕呀，

咪可以做到本周刊個個星期一出，就買斷市囉！如果唔係因為我阿爸話佢係靠

新聞起家，要我留住個時事版，我一早將本雜誌轉型，做晒娛樂新聞啦！（搭

著誠膊頭）阿誠，總之你幫下我，做住娛樂記者先囉，遲啲我再請到人，先轉

返你做港聞囉。（誠猶豫）唔洗諗喇，你係想做記者嘛，娛樂記者咪又係記者

（誠欲言，唐立刻向後面在工作的記者招手）阿龍、阿強，過嚟呢邊，（眾走上

前）等我黎介紹，呢位係阿誠，係我哋公司新請返黎嘅記者，佢啱啱大學畢

業，係大學生嚟咖。 

 

誠 ：（向眾人禮貌地點頭）大家多多指教。 

 

龍 ：哦，「學院派」嘅係嘛，哈哈，你入到黎真係有排你學嘢呀！ 

 

誠 ：（奇怪）吓？ 

 

強 ：大學淨係教你理論，黎到呢度你就知啲嘢完全唔係嗰套咖喇！ 

 

（記者甲入） 

 

記甲：老總，「纖體」嗰單嘢點呀？搵邊個做呀？ 

 

唐 ：係喎，Lily 個「記招」今日下晝開喎！啱喇，阿誠，個「記招」你負責

啦，你第一個 job，俾心機做呀！ 

 

誠 ：係咩「記招」嚟咖？ 

 

唐 ：之前減肥減到又厭食症、又抑鬱症，差啲要死嗰個女明星 Lily 呀！佢話

要告幫哋減肥嗰間公司，今日咪開記者招待會交代件事囉。你去睇下收到啲咩

料！（誠猶豫） 

 

唐 ：唔洗諗喇，講減肥公司新聞唔係時事咩？返嚟寫番篇報導啦！嗱，相

機、記事簿，（唐遞給誠）你拎去用啦，行啦！ 



 

（眾出） 

 

（燈滅） 

 

 

 

第三幕 － 雜誌社 

 

（記者明在工作，誠拿著相機、記事簿等入，明見誠，站起攀談） 

 

龍 ：（輕佻）喂阿誠，點呀搞唔搞得掂呀？收到啲咩料呀？ 

 

誠 ：咦阿龍，原來間纖體公司俾咗好大筆錢個女星，但係就要佢「吸風飲

露」，唔俾飯佢食！搞到佢嚴重缺乏營養，仲患咗厭食症，差啲有生命危險。本

身就想有「魔鬼身材」，點知搞到自己真係變咗鬼咁嘅樣！唉，講真吖，而家啲

纖體公司用廣告效應講到啲女人瘦到得番排骨就吸引、就靚，搞到啲人聽到麻

木晒，信以為真。唔得，我真係要寫返篇稿，俾我哋啲讀者知咁係錯嘅！ 

 

龍 ：吓，（點頭，奸笑）唔錯喎！ 

 

誠 ：（興奮）你都覺得我咁寫唔錯呢！ 

 

龍 ：我係話我覺得啲女人有魔鬼身材唔錯呀！（奸笑）哈哈，冇咗呢啲纖體

公司，我諗一街都係豬扖！ 

 

誠 ：但係──（打斷） 

 

畫外音：阿明，夠鐘行喇！ 

 

 龍 ：哎呀唔同你講住喇，（行軍人禮）我「狗仔隊威龍」要出發喇！ 

 

    （龍出） 

 

誠 ：佢做「狗」做到咁敬業樂業嘅。（走到工作枱坐下）唔理佢喇，寫好我篇

稿好過！（熾熱） 

 

（誠一邊寫稿，舞台燈漸弱表現時間過去，大光燈照著誠） 



 

誠 ：（站起，滿心歡喜）搞掂！俾老總睇下先！ 

 

（唐坐於辦公室工作，誠叩門而進） 

 

唐 ：（抬頭）咁晏都未走？ 

 

誠 ：唐生，「纖體記招」嗰篇稿我寫起喇。（把稿件遞給唐，唐接） 

 

唐 ：哦。（唐閱稿，誠心感興奮，不時微笑）寫得幾好，真係不愧為大學生嘅

手筆。 

 

誠 ：（滿足）哈哈，多謝！ 

 

唐 ：不過呢就…… 

 

誠 ：（激動，皺眉）係唔係有咩問題呀？ 

 

唐 ：（站起，走到誠的旁邊）嗱，阿誠你都知我哋做雜誌嘅經費係靠廣告咖

啦。咁你知唔知我哋最多嘅係邊類型嘅客呀？ 

 

誠 ：咪纖體廣告囉。 

 

唐 ：就係喇。咁冇咗呢班大客仔，我哋點做落去呢？你呢篇稿，你睇下，（對

著稿件讀出）「本港女士對纖體產品趨之若鶩，源於社會過分標榜瘦即是美，尤

其是纖體公司為擴展市場而進行的鋪天蓋地宣傳」。（停下看著誠） 

 

誠 ：呢個係事實嚟咖喎。 

 

唐 ：但係你呢個「事實」會令我哋得罪到好多大客咖喎！ 

 

誠 ：咁── 

 

唐 ：咁啦，你改咗主題佢啦。（思考）不如集中寫下 Lily 患咗厭食症嗰段時間

同佢個明星男友 Peter 嘅關係啦，咁咪仲多人鍾意睇！又唔會得罪啲客，分分

鍾仲可以谷到銷量添呀！ 

 

誠 ：（為難）但係 Lily 嚮個記招度淨係講咗幾句關於佢同 Peter 嘅嘢咋喎。 



 

唐 ：佢講咗啲咩吖？ 

 

誠 ：佢咪話纖體公司搞到佢身體同精神都差晒，搞到 Peter 以為佢痴咗線，

離開佢囉。 

 

唐 ：Lily 嚮個記招有冇喊呀？ 

 

誠 ：有。 

 

唐 ：咁你有影到佢相呀？ 

 

誠 ：有，我就係諗住影低佢俾纖體公司搞到佢幾慘吖嘛。 

 

唐 ：咁就掂啦。就用佢喊嗰張特寫相做封面，再加個標題：「Lily 患抑鬱症慘

被拋棄 聲淚俱下」（激動）呀，再加多句「哭訴：佢話我痴線！」 

 

誠 ：（疑惑）咁都得？咁個內文我可以點寫呀？ 

 

唐 ：咁你呢兩日去跟下 Peter 咪得囉，只要影到佢去邊到酒吧呀、卡拉 OK 呀

咁，咁你就可以寫「Peter 不顧女友 獨自尋歡」。如果見到佢同第二啲女仔一齊

就仲好，可以話佢「趁女友患病 四出偷食」。明唔明呀？ 

 

誠 ：（面有難色）咁咪即係作大？本身我哋好似講緊纖體咖喎，咁樣會唔會唔

係咁好呀？ 

 

唐 ：冇人鍾意睇就唔好！本雜誌生唔生存到就係睇我哋登嘅嘢讀者鍾唔鍾意

睇。去近合讀者嘅口味就係我同你嘅負任。 

 

誠 ：但係── 

 

唐 ：唉！得喇，總之呢單嘢放嚮封面，想唔銷量第一都唔得呀！（拍拍誠的

膊頭） 

 

誠 ：（為難）我── 

 

唐 ：得喇，返去寫啦。（唐把誠的稿塞進誠的手裡，走回座位）出去喇。 

 



（誠不情願地離開唐的辦公室走回座位坐下，嘆了口氣，非常煩惱） 

 

（燈滅） 

 

（閉幕） 

 

 

 

第四幕 － 酒吧 

 

（舞台燈光五光十色，輕快的背景音樂，誠幾個同學坐於餐桌席上談笑，誠和

敏拖著手入） 

 

正 ：（向誠和敏揮手）喂，呢邊呀，咁遲咖。 

 

敏 ：（開心）要等埋佢嚮雜誌社做埋啲首尾先過嚟吖嘛。 

 

明 ：咦？你而家嚮雜誌社做嘢咩？ 

 

誠 ：（尷尬）係呀。 

 

正 ：你哋飲咩呀？ 

 

敏 ：啤酒啦。 

 

正 ：（轉面叫伙計）兩枝啤酒吖！ 

 

伙計：即到！ 

 

明 ：（皺眉）做記者好辛苦咖喎！（眾看著明）要頻頻撲撲，工作時間又唔穩

定，你頂得順咖嗱？ 

 

儀 ：（興奮）嘩，（眾看著儀）咁咪會成日訪問啲名人名星囉？ 

 

嘉 ：（打聽地）吓！（眾看著嘉）咁你洗唔洗做埋「狗仔隊」呀？ 

 

正 ：喂！（眾人看著正）好似你哋做記者啱啲喎！ 

 



伙計：嚟，兩支啤酒！（把啤酒放於枱上） 

 

正 ：你哋唔好唔記得呀，做記者係阿誠嘅夢想嚟咖嘛。中七揀科嗰陣，阿誠

都將傳理系放嚮 Band A 嘅，而家畢咗業出嚟，唔做記者咁做咩呀？阿誠，呵？

（阿誠地笑著點頭） 

 

儀 ：（狡猾地笑）咁阿誠達成夢想，阿敏個夢想咪都好快實現？ 

 

敏 ：（甜思思地笑）你講咩呀…… 

 

儀 ：吓？係人都知你個夢想係做阿誠個老婆咖啦，「恨嫁」嗰兩個字鑿咗嚮你

額頭咖喇喎。 

 

敏 ：（幸福地）咩喎，咁我── 

 

誠 ：（打斷敏）唏！（敏立刻收了笑容，表現錯愕）唔好淨係講我哋啦，阿儀

你男朋友做咩唔嚟呀？ 

 

儀 ：佢今晚約咗個客傾生意，唔得閒嚟呀。 

 

嘉 ：佢咁忙，咪好少時間陪你囉？ 

 

儀 ：都冇辦法啦，搵錢緊要吖嘛。（幸福地）不過下個星期佢請咗幾日假，話

同我去日本玩下喎。 

 

嘉 ：（羨慕地）嘩，你就好啦，你男朋友咁口錫你，又搵咁多錢。 

 

（敏面有難色） 

 

正 ：好啦，（舉杯）咁我哋為大家都咁幸福而飲杯啦！ 

 

眾 ：飲杯！（眾一同舉杯然後飲） 

 

儀 ：（還未把口內飲品飲完，趕著說）（悄悄地）喂喂喂，你哋睇下！（儀指

著一個左方，眾一同看著左方）嗰個咪係 Peter？ 

 

正 ：（左顧右盼）邊度呀？ 

 



儀 ：出緊門口嗰個呀！佢好似同個女仔一齊添喎。 

 

（誠把椅退後了一下） 

 

正 ：（看著誠）做咩呀？ 

 

誠 ：（怯，飲了一口啤酒）哦，冇嘢。（又飲了一口啤酒） 

 

嘉 ：佢哋啲明星真係換女朋友密過換衫呀。 

 

正 ：人哋啲嘢你又知咁多？ 

 

嘉 ：我唔知咖，我睇雜誌咪知囉。 

 

儀 ：係呀，唔係靠啲雜誌我哋邊度知咁多嘢呀！ 

 

誠 ：（突然站起）我，我醒起有啲嘢未做，我要走先喇。（立即向左方跑） 

 

（誠出） 

 

儀 ：又會走得咁急嘅。 

 

敏 ：（望著左方）可能緊要事啩。 

 

（燈滅） 

 

（閉幕） 

 

 

 

第五幕 － 街上 

 

（誠拖著敏入，誠神情呆滯） 

 

敏 ：係呢，點解你嗰日咁急走咗嘅？ 

 

誠 ：（不自然）哦……我嗰日突然之間……諗起雜誌社有啲嘢未做好，咪……

返去做埋佢先囉。 



 

敏 ：哦。 

 

敏及誠：（開心）嗰日……／（憂慮）其實……（二人頓了一下） 

 

誠 ：你講先。 

 

敏 ：嗰日阿儀──（誠的手提電話響起，誠拿出接聽） 

 

誠 ：喂？ 

 

唐 ：（畫外音）喂阿誠，哈哈，收到你份稿喇，真係估唔到你又做得幾好喎！

真係俾你影到 Peter「去蒲」嗰啲相，仲影得咁清添！啱啱開始做就咁上手，真

係有 potential 做我哋呢行呀吓！ 

 

誠 ：（勉強笑）我撞彩啫……（敏與誠對望） 

 

唐 ：（畫外音）俾心機做呀！我睇好你！ 

 

誠 ：我會咖喇，好啦，拜拜。（收起電話） 

 

敏 ：（敏翹著誠慢走）邊個嚟咖？ 

 

誠 ：（冷淡）老總打嚟話收到我份稿之嘛。 

 

敏 ：咁你話咩「撞彩」呀？ 

 

誠 ：老總有我份稿……做得唔錯。 

 

敏 ：（雀躍）咁咪好囉！老總都話你做得好！哈哈，我先頭就係想同你講，嗰

日阿儀話諗住等佢男朋友啲生意再穩定啲佢哋就結婚喇！如果你啱啱開始做就

已經做得咁好，咁我哋咪……（甜蜜的向著誠笑，誠含蓄地笑，一會兒，敏指

著前方櫥窗）嘩，你睇下，件婚紗幾靚！你鍾意呢個款定呢個款呀？（誠沒有

回應）我就鍾意呢件喇，成個公主咁，如果你著白色西裝，（閉上眼幻想）我哋

咪好襯囉，係唔係呀？（誠反應不大）呀先頭你想講咩呀？ 

 

誠 ：嗯……冇嘢喇。（敏對誠笑了笑，又轉身看著櫥窗，誠低頭沉思） 

 



（燈滅） 

 

（閉幕） 

 

 

 

第六幕 － 沙灘 

 

（誠急趕地拿著照相機入，記者強拿著望遠鏡在看錶，誠跑到強身邊） 

 

強 ：嘩，你咁耐先到咖！有錢執都俾人執晒啦！ 

 

誠 ：（喘氣）你咁趕叫我嚟沙灘……真係有錢執呀？ 

 

強 ：哈哈，仲正過有錢執呀！（縮著膊頭、曲著身，鬼鬼祟祟透過望遠鏡望

向遠方，淫笑） 

 

誠 ：（疑惑）有咩咁正呀？ 

 

強 ：（繼續拿著望遠鏡看）個女明星 Cherry 嚟咗呢度曬太陽呀！（漸細聲）

嘩，佢平時著得密密實實，估唔到佢啲身材咁好，真係正到不得了。（強把望遠

鏡遞給誠，誠站著拿起望遠鏡看）喂，你「MAU 低」先睇啦，驚死人唔知你偷

窺咩！（誠唐突，猛然回頭看著強，強卻慢條斯理） 

 

強 ：喂，嗱嗱聲拎個相機影低佢啦。 

 

誠 ：（疑懼）唔係啩？咁變態，邊度做得出咖？（畏縮）我唔得咖，不如你自

己影番啦。 

 

強 ：變態事小，搵錢事大呀！我唔係有其他嘢做你估我會益你？有靚女睇、

又有錢賺。影得好、銷量好，分分鐘仲有人工加呀！（誠苦惱、為難，強變得

語重心長）寓工作於娛樂，人哋恨都恨唔到啦，讀者想睇咩你就俾咩佢睇，老

總想我哋做咩我哋就做，記者咪又係打份工！（拍拍誠膊頭）嗱我走喇，機會

就嚮你前面，會唔會好好把握就睇你喇。（強出） 

 

（舞台燈光轉黑，大光燈照著誠，心跳聲。） 

 

（另一大光燈照著敏，在舞台左邊出現） 



 

敏 ：（嬌俏）你應承咗我話會娶我咖喎。（誠聽到敏的說話，左右盼望） 

 

但係你要賺到錢我哋先可以結婚咖！（說畢，大光燈滅） 

 

 （誠聽後，凝重地看著手上的照相機） 

 

（另一大光燈照著唐，在舞台右邊出現） 

 

唐 ：（奸）乖乖地幫我做嘢，咪可以賺到錢囉！ 

 

（誠呼了一口氣，戰戰兢兢拿起照相機，瞄了一陣子，拍了一張相） 

 

唐 ：就係咁簡單之嘛，我都話你有 potential 咖啦！做得好好！（說畢，大光

燈滅） 

 

（誠斷斷續續拍了幾張照，開始變得不慌不忙） 

 

（大光燈照著敏，在舞台左邊出現） 

 

敏 ：其實個個記者都係咁咖啦，你睇阿龍同阿強，佢哋都不知幾咁敬業樂

業，你應該好似佢哋咁咖。 

 

（誠變得愈來愈自信，不停按動快門） 

 

敏 ：（大聲）阿誠，你係一個好老公！（說畢，大光燈滅） 

 

（大光燈照著唐，在舞台右邊出現） 

 

唐 ：（大聲）阿誠，你係一個好記者！ 

 

（燈滅） 

 

（閉幕） 

 

（救護車聲） 

 

畫外音：特別新聞報導：女星彩莉今日下午懷疑於家中服用大量安眠藥自殺，



被送往東區醫院，情況危殆。於醫院外，有大量歌迷守候，有些更跪下祈禱，

希望偶像早日康復。 

 

 

 

第七幕 － 家中 

 

（誠坐在沙發，頭髮凌亂，衣衫不整，非常惆悵） 

 

誠 ：（抱著頭）今次死緊喇…… 

 

（誠父入，急步走近誠） 

 

誠父：（緊張）阿誠，咩事呀？ 

 

誠 ：（立即抬頭）阿爸，今次死喇！我害死人喇！死僅喇！ 

 

誠父：有咩事快啲話俾阿爸聽。 

 

誠 ：（悔疚）一日都係我唔好，我唔應該影佢咖，搞到佢要自殺。我唔咁做就

冇事啦，一日都係我……（哭） 

 

誠父：（思考了一會兒）你話啱啱新聞話自殺入咗醫院嗰個女明星？你對佢做咗

啲咩呀？ 

 

誠 ：我……我嚮沙灘偷影佢泳衣相……我都唔知點解會咁咖。我出咗嚟做記

者先知，原來出面啲記者同阿爸你教我嘅嘢，什至同大學裡面教我嘅嘢都唔

同，佢哋個個都話要迎合讀者，話啲新聞唔洗真，多人鍾意睇就得。又會為咗

唔得罪啲客，連事實嘅真相都唔敢講。總之就抄抄作作，搞到我都唔知自己做

緊咩呀。 

 

誠父：（慈祥）唉，而家啲報章、雜誌硬係鍾意誇張、渲染。點正直嘅人都被呢

肢歪風吹倒……既然你知道咁做係唔啱，咁就唔好做啦。阿爸一直係想你做一

個好記者，係一個會將事實、真相帶俾讀者嘅好記者。阿爸一定會支持你，就

係唔信呢個社會嘅正義唔能夠長存！ 

 

誠 ：多謝你呀阿爸。（二人相擁）但係……但係仲有一個問題呀。 

 



誠父：（二人分開）係咩呀？ 

 

誠 ：我應承咗阿敏我會俾心機做嘢，賺錢娶佢咖，如果我而家唔做，佢咪會

對我好失望？ 

 

（敏從後入） 

 

敏 ：阿誠！ 

 

誠 ：（突然）咦阿敏── 

 

敏 ：我咩都聽到晒喇，你真係好傻呀，有唔開心都唔講俾我聽。雖然我真係

好恨嫁俾你，（絲絲害羞，微笑）但係都唔係咁急啫，咪遲啲先囉。我都要同

你、同世伯一齊維護正義呀！ 

 

（三人在笑，燈暗） 

 

畫外音：早前被送入醫的女藝人彩莉的情況漸轉穩定，醫生表示將於日內可以

出院。 

 

（燈滅） 

 

（閉幕） 

 

  

 

＝全劇完＝ 


